
6 .1 CWESTIWN GAN Y CYNGHORYDD ALUN LENNY I'R CYNGHORYDD 
EMLYN DOLE, ARWEINYDD Y CYNGOR 

  

 “Yn ddiweddar, fe nododd y Swyddfa Ystadegau Gwladol fod bron i 
700,000 o bobl wedi canfod eu hunain mas o waith rhwng mis Mawrth a 
mis Gorffennaf oherwydd Covid-19.  Erbyn mis Gorffennaf fe wnaeth 
diweithdra godi'n uwch na 4%.  Gyda'r cynllun furlough yn dod i ben ar 
ddiwedd y mis yma (Hydref 31) mae'n anochel y bydd diweithdra yn 
cynyddu eto. Ni allwn guddio rhag y gaeaf llwm sydd o'n blaenau.  Felly, 
gyda hyn mewn golwg, a yw'r Awdurdod hwn yn hyderus bod digon o 
gymorth lles ar gael i'w drigolion, a bod y gefnogaeth yna ar gael yn 
rhwydd?” 
 

 

7. YSTYRIED Y RHYBUDDION O GYNNIG CANLYNOL:-   

7 .1 RHYBUDD O GYNNIG A GYFLWYNWYD GAN Y 
CYNGHORYDD ALUN LENNY 

  

 Cais i Lywodraeth Cymru am adolygiad o'r polisi Datblygiad Un Blaned  

Cafodd y polisi Datblygiad Un Blaned ei roi ar waith gan Lywodraeth 
Cymru'n Un yn 2010 ac mae'n rhan o Bolisi Cynllunio Cymru a Nodyn 
Cyngor Technegol (TAN) 6 –Cynllunio ar gyfer Cymunedau Gwledig 
Cynaliadwy.  Mae gan y polisi amcan clodwiw sef y dylai Cymru, o fewn 
un genhedlaeth, ond ddefnyddio ei chyfran deg o adnoddau'r ddaear. 
Mewn egwyddor, mae'n cydymffurfio â'r hyn a gytunwyd gennym yn ystod 
cyfarfod y Cyngor Llawn ym mis Chwefror 2019 i ddatgan argyfwng 
hinsawdd ac ymrwymo i wneud Cyngor Sir Caerfyrddin yn awdurdod lleol 
carbon sero-net erbyn 2030. 

Fodd bynnag, yn ymarferol, mae Datblygiad Un Blaned yn peri problemau 
am dri rheswm penodol: 

1. Mae canfyddiad cyffredin bod y polisi'n cael ei ddefnyddio i 
ddiystyru'r Cynllun Datblygu Lleol. Mae hyn wedi arwain at gryn 
ddrwgdeimlad gan drigolion gwledig sy'n ei chael yn anodd – os 
nad yn amhosibl – i adeiladu cartref newydd ar gyfer y 
genhedlaeth iau ar eu tir. 

 



 

 
2.  Mae TAN 6 yn nodi y gellid ond caniatáu annedd yng nghefn 

gwlad os yw'n cefnogi menter wledig sydd eisoes wedi'i sefydlu am 
o leiaf dair blynedd ac sydd wedi profi ei bod yn gynaliadwy. Nid 
yw cais am Ddatblygiad Un Blaned yn seiliedig ar dystiolaeth 
flaenorol, ond ar gynllun rheoli sy'n ceisio rhagweld llwyddiant y 
datblygiad dros gyfnod o 5 mlynedd ar ôl rhoi caniatâd cynllunio. 
 

3. Rhaid cyflwyno adroddiad monitro blynyddol i'r Awdurdod 
Cynllunio Lleol i ddangos ei fod yn cydymffurfio â'r cynllun rheoli. 
Gallai methu â bodloni telerau'r cynllun arwain at achosion gorfodi. 
Fodd bynnag, mae monitro cydymffurfiaeth yn peri problemau, 
oherwydd diffyg arbenigedd mewn Awdurdodau Cynllunio Lleol.  

Cred Cyngor Sir Caerfyrddin fod y polisi Datblygiad Un Blaned, er ei 
fwriad clodwiw pan gafodd ei roi ar waith 10 mlynedd yn ôl, yn peri 
problemau ymarferol. Wrth ystyried y pryder cynyddol am y ffordd y mae'r 
polisi hwn yn cael ei weithredu, effaith gronnol datblygiadau o'r fath, a'r 
problemau o ran monitro, rydym yn galw ar Lywodraeth Cymru i adolygu'r 
polisi ac ystyried gosod moratoriwm ar geisiadau Datblygiad Un Blaned 
wrth i adolygiad o'r fath gael ei gynnal. Rydym hefyd yn awgrymu y dylai 
adolygiad o'r fath ystyried a ellid cynnwys rhai elfennau o'r Datblygiad Un 
Blaned, sy'n ymwneud ag arferion cynaliadwy, mewn polisïau cynllunio 
prif ffrwd mewn ffordd fwy radical, er mwyn cael effaith ehangach ar 
leihau allyriadau carbon.  
 

7 .2 RHYBUDD O GYNNIG A GYFLWYNWYD GAN Y CYNGHORYDD 
JOHN JAMES 

  

 Bod y Cyngor hwn yn cydnabod y cyfraniad hanfodol y mae 
busnesau bach, y diwydiant ffermio a mentrau gwledig wedi'i wneud 
ers dechrau argyfwng Covid-19 yn Sir Gaerfyrddin.   

 
Heb eu hymrwymiad llwyr i ddosbarthu i'n cymunedau a'u gallu i 
addasu eu harferion gwaith i ddarparu ar gyfer anghenion sy'n 
newid yn barhaus, byddai llawer o drigolion Sir Gaerfyrddin wedi ei 
chael yn anodd goroesi. 
Maent wedi chwarae rhan hanfodol wrth ategu gallu a 
phenderfyniad yr Awdurdod Lleol hwn i ymdopi cystal ag y mae 
wedi'i wneud yn ystod Covid-19.  
 
Felly, rydym yn galw ar Gyngor Sir Caerfyrddin i ymrwymo i 
gynorthwyo a chefnogi'r busnesau hyn mewn cynifer o ffyrdd â 
phosibl yn ystod y cyfnod anwadal hwn, gan gofio hefyd am yr 
effaith negyddol na ellir ei rhagweld y byddai Brexit heb gytundeb yn 
ei chael arnynt.  

